
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 21/2009 – Woensdag 24 Junie 2009 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...


	1Kerke praat met politieke partye 

1Maria Kapere is nuwe Sekretaris van CCN 

2Bybel-Media – jóú bedieningsvennoot 

3Sinode koop winskoop vir bedieningswins 

3Ons bid vir die wêreld 

4Sondag Onder die Kameelboom 

4Markte tel kop op in Mei! 

4Leonard soek ‘n dominee 

5Giggel 




	
	Hulle verjaar!
· Darius Botha (Tsumeb): Vrydag 26 Junie; 067-221685; dsbotha@iway.na  
(Darius kom DV begin Julie terug huistoe nadat hy die afgelope byna 2 maande bestraling ondergaan het in die RSA. Hy word vir ‘n baie seldsame soort kanker behandel.)
Beroepe nuus
· Prop Peet van Zyl het die beroep na Kamanjab aanvaar. Hy word DV op 2 Augustus dáár bevestig. 



Kerke praat met politieke partye TC "Kerke praat met politieke partye" \f C \l "1" 
· Clem Marais
“Dit is ons ernstige begeerte dat alle politieke partye in die land deur hulle voorbeeld sal lei in sake soos vrede, verdraagsaamheid en behou van demokratiese beginsels. Só het Biskop Erich Hertel, uittredende president van die Raad van kerke (CCN), gesê tydens ’n historiese ontmoeting tussen kerke en politieke leiers in Windhoek.


Die CCN het alle geregistreerde politieke partye genooi vir ’n ontmoeting tydens die Algemene Jaarvergadering van die Raad wat verlede week gehou is.


In ’n boodskap wat Biskop Hertel aan die verteenwoordigers van die partye voorgelees het, moedig die CCN alle partye aan om die verkiesingsproses in ’n vry en regverdige manier te laat verloop. In dieselfde asem is die partye versoek om die uitslag van die verkiesing te aanvaar. Partye is aangemoedig om die kultuur van vrede, demokrasie en verdraagsaamheid wat Namibië die afgelope 19 jaar geniet het, te koester en uit te bou.


Dit is volgens die verklaring die kerke se oortuiging dat verkiesings belangrike meetinstrumente is om die stand van demokrasie in ’n land te bepaal. Daarom is dit belangrik dat elke burger sy/haar verantwoordelikheid in die politieke proses sal nakom.


Verteenwoordigers van 11 van die 13 geregistreerde partye het die forum bygewoon. Dit was opmerklik om te sien dat die ’n baie hoë vlak verteenwoordiging wat teenwoordig was. Daar was allerweë waardering vir die inisiatief wat die CCN geneem het met die sameroeping van die gesprek. Die politieke partye het die begeerte uitgespreek dat dit nie die laaste sodanige gesprek sal wees nie.
Na inhoud
Maria Kapere is nuwe Sekretaris van CCN TC "Maria Kapere is nuwe Sekretaris van CCN" \f C \l "1" 
Ds Maria Kapere van die Afrika Metodisties-Episkopaalse Kerk (AME) het verlede week die tweede vrou geword om verkies te word tot die pos van Algemene Sekretaris van die Raad van Kerke in Namibië (CCN). Presies ’n dekade gelede het ’n Anglikaanse priester, Nangula Kathindi, die eerste vroulike Algemene Sekretaris geword.

Maria het uitstekende bestuurservaring opgedoen in verskeie hoëvlak poste wat sy al in die regeringsdiens beklee het. Sy is die afgelope 9 jaar predikant van haar kerk, en het ’n sterk ekumeniese hart. 
Toe Clem verlede week in vol sinne vertel het van die nuwe leierskap van die CCN, het hy sowaar nagelaat om van Maria ook te vertel. Feldmuis het geruime tyd reeds die gevoel dat hy (Clem) dalk begin verby beweeg by sy best before-datum!
Na inhoud
Bybel-Media – jóú bedieningsvennoot TC "Bybel-Media – jóú bedieningsvennoot" \f C \l "1" 
· Hans Steyn (Hoof: Bemarking en Fondswerwing - hans@bmedia.co.za)  

Kerkbode verjaardagfees uniek!

Kerkbode se verjaardag-jaar het verlede week ‘n hoogtepunt bereik toe dié koerant – die oudste Afrikaanse koerant in Suid-Afrika – se 160ste bestaansjaar op ‘n unieke wyse in Die Boer-teaterrestaurant in Durbanville (Kaapstad) gevier is. Gaste is verras met ‘n toneelstuk, Uit die agterste bank, wat spesiaal geskryf is vir Kerkbode se 160-jarige verjaardagviering. Die stuk toon sterk ooreenkomste met die gelyknamige rubriek wat die afgelope meer as ses jaar in Kerkbode verskyn. 

By die verjaardagfees is Kerkbode aanlyn bekendgestel. Lees by www.kerkbode.co.za aanlyn oor die besondere geleentheid.

Gaste was dit eens dat dit ’n besondere manier was om Kerkbode se verjaardag te vier en het Bybel-Media, die uitgewer van Kerkbode, geluk gewens deur onder meer te sê dat dit ’n skitterende aand van hoogstaande gehalte was. 

“Die aand was ‘n hoogs aangename ervaring en van die beste wat ek in my 15 jaar bygewoon het. Ek sal dit altyd onthou,” het een van die gaste laat weet.

Lees in die jongste uitgawe van Kerkbode (19 Junie 2009):
Wat is die regte ding om te doen? 

Konsentreer op die duidelike riglyne van Christus se leerstellings, skryf Pik Botha.

In gesprek met: Tina en Pieter - verskillende partye, selfde waardes

Die nuwe minister van Landbou, Bosbou en Visserye is me Tina Joe​mat-Pettersson. Haar regterhand is niemand anders nie as dr Pieter Mulder, leier van die Vryheidsfront Plus. Sal hulle die samewerking van die boerderygemeenskap hê om sodoende vir voedselsekuriteit in Suid-Afrika te sorg?

TWEE-gesprek: Opstandingsdebat kry nuwe lewe

Lees wat skryf twee predikante hierdie week oor dié belangrike saak.

LEES OOK:

· Godsdiens sonder grense op RSG

· Vadersdag: Hoe om jou kind se held te wees

· Warm hoop vir talle in winternood

· Mag is nie om te oorheers maar om te dien - SARK

· Nog ’n buitelandse kerk sê “ja” vir Belhar

· Ouers opgeroep om oor skole te stem 

· Tradisionele gemeentes kán verander

· Kinderslawe van dwelms kom vry

LIG - jóú Afrikaanse Christelike gesinstydskrif - Julie-uitgawe nóú beskikbaar!

VOORBLAD:  Daar is ’n paar dinge by Helène Bester wat ’n mens dadelik opval: haar uitbundige lag, haar skoonheid, haar entoesiasme, haar warm, ryk stem. Deesdae blink haar oë ook oor die man van haar drome en haar eie kykNET-program wat op 8 Julie begin.

Snoepie vs kosblik.  Die meeste skoolsnoepies kan nie daarop roem dat hulle gesonde kos en happies verkoop nie. ’n Goed beplande kosblik met interessante en gunsteling-eetgoed is ’n veel beter (en goedkoper) keuse. 

25 planne om drome waar te maak.  Mense wat ’n verskil maak, is kreatief en gemotiveerd ... én moeilik en veeleisend. Sulke mense het wel groot planne, maar dié planne word nie so maklik ’n werklikheid nie. Lees meer oor Steve Chalke se 25 praktiese lesse wat hy op die moeilike manier geleer het.

Superslordig!  Jy moet elke keer soos ’n akrobaat tekere gaan om bo-oor die boeke, speelgoed, klere en skooltas te trap. Jy is al moedeloos gesmeek en jy het nie meer dreigemente oor nie. Wat volg nou ... ?

Ek het my werk verloor ... Desperate lesers skryf aan ons. Statistiek vertel die bitter verhaal van báie mense wat hulle werk verloor. Hoe gemaak as dit jóú gesin of buurman se lot is?

LEES OOK:
· (Willie Bester - van draadkarre tot skrootskeppings   

· “Vinnige Fanie”: Die lewe begin in ’n hysbak

· Groen gesinne - só kan jou gesin groen leef

· Tuberkulose: Onwelkome gas kan by jóú aanklop

· Wanneer skape tel ’n nagmerrie word

· Hou jou geloof vars

Inligting, Navrae en Diensverskaffing
· Skakel 00 27 21 873 0822
· Of stuur jou bestelling per e-pos na: bestel@bmedia.co.za
Of koop direk met jou kredietkaart op die webtuiste: www.bybelmedia.co.za
Na inhoud
Sinode koop winskoop vir bedieningswins TC "Sinode koop winskoop vir bedieningswins" \f C \l "1" 
Die Sinodale Diensgroep vir Administrasie het pas ’n eiendom in Grootfontein aangekoop wat per ooreenkoms aan die Noorde Ring beskikbaar gestel sal word vir die Diens en Getuienisbediening in daardie streek.

Die Diens en Getuienissentrum op Grootfontein, DEGNOS, is besig met die opleiding van Boesmans uit die Jonggemeentes om predikante te word.  Hierdie mense moet een maal elke twee maande vir ‘n week na Grootfontein gaan vir die opleiding.  Daarvoor word akkommodasie benodig om die mense te huisves sowel as plek waar die opleiding kan plaasvind.  
‘n Groot kompleks, bestaande uit ‘n dubbelverdieping met agt slaapvertrekke, groot eet- sitkamer, kombuis en ander fasiliteite en ten volle gemeubileerd, met ‘n drieslaapkamer huis én ‘n ekstra erf het onlangs in die mark gekom vir N$300,000-00.  Die kompleks beslaan 3 erwe wat saam 1,137 m2 groot is. Die munisipale waardasie beloop N$624,600 maar ’n eiendomsagent op Grootfontein reken die markwaarde is nader aan N$1,28 miljoen. Dit het aan ‘n Sendingorganisasie behoort wat dit wil verkoop as gevolg van wanbestuur en -aanwending. Aanvanklik wou hulle N$600 00-00 hê, maar het ná onderhandeling geskik vir N$300,000. Hoewel die gebou vir ‘n tyd in onbruik gestaan het, is dit in ‘n baie goeie toestand.
Die Moderatuur het geoordeel dat die aankoop van die bate volledig binne die Roepingsverklaring van die sinode val.
Na inhoud
Kaalvoet-Bediening fokus op kinders en jonges
· Attie Rall – Direkteur: Kaalvoet Bediening (kaalvoet@mweb.co.za)
Ons stel graag die Jeug, Kinder & Gesinsbediening van Kaalvoet Bediening bekend. Met meer as 20 jaar se JEUG ondervinding in die Vrystaat, Suid-Kaap en Wes-Kaap wil ons graag u gemeente kom help.  Ons reël en bied meer as 20 kampe per jaar aan en ook Jeugweke of Jeugnaweke.

As jy iemand soek want passie het vir kinders en jongmense & die taal van ons jeug praat - kontak Attie Rall dadelik by 00 27 82 93 22 922. 

Ons Bediening is ook betrokke by heelwat projekte o.a.  Sinodale kampe in die Wes-Kaap, Stranddiensuitreikaksies. Asook n Geestelike T-shirt projek waarmee ons van ons projekte finansier & selfs  Huweliksverrykingskampe. 

Die volgende persone by wie ons gereeld betrokke is in die jeugbediening kan as referente genader word: Dr Wollie Grobler: 00 27 82 928 8718 ( Bloemfontein); Ds Manie Botha:  00 27 83 254 7711 ( George); Ds Andre Jordaan: 00 27 82 718 3991 ( Riversdale); Ds Phanus Bester: 00 27 82 477 3940( Worcester); Ds Gielie Laubsher: 00 27 83 234 2178 (Sinodale Jeugkantoor Weskaap)


Gaan loer ook in by Kaalvoet-Bediening se webwerf: www.barefootministries.co.za 
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World 
Iran 67,7 miljoen mense. 1,648,196 vk.km. Geleë tussen die Kaspiese See in die noorde en die Arabiese See/Persiese Golf in die suide. ‘n Teokratise Islamitiese Republiek is in 1979 uitgeroep. Streeks loyaliteite en anergie het die land tot op die rand van burgeroorlog gebring. Die Irakese inval van 1980 lei tot 8 jaar van bittere oorlog en 1 miljoen Iranse sterftes. Sedert 1990 se demokratiese verkiesings het die invloed van gematigde leiers toegeneem en die 2000 verkiesing is deur reformatoriese leiers gewen. Die konserwatiewe godsdienstige leiers het steeds groot en deurslaggewende mag. Menseregteskendings kom gereeld voor. Herbewapening, najaag van kernbewapening ens. het spanninge veroorsaak. In die onlangse verlede het Iran Britse seesoldate ontvoer in die magsspel rakende kernkrag en bewapening, maar is weer vrygelaat. Olie is die grootste verdiener van valuta (75%) en matte dra 11% by. Welvaart het onder die wanbestedende godsdienstige leierskap getaan en Iran was op ‘n finansiële afgrond teen die einde van die 1980s. Sedertdien was daar stadige groei en herstel. Snelle bevolkingsgroei veroorsaak dat voedselonafhanklikheid nie gehandhaaf kan word nie. Shi’a Islam is die staatsgodsdiens en 93% is Shi’a. Sunni Islam word gerespekteer, ander vertakkinge word onderdruk. Die konstitusie beskerm die regte van Jode, Zoroastriane en Christene. Proselietisering is verbode. Protestantse kerke was oor die algemeen klein en sukkelend voor die revolusie, daarna volg ‘n kort bloeitydperk. Die 1990s was gekenmerk deur geweldadige vervolging, verskeie Christene het as martelare gesterf en baie het vir hul lewens gevlug. Junie 2008 ‘n Vlaag arrestasies van Christiane duur tans voort. ‘n Huiskerkleier in Tehran wat vantevore onder arres was en gemartel is, is op 31 Mei weer in hegtenis geneem. Mohsen Namvar, 44, is in sy huis in Tehran gearresteer sonder dat redes verstrek is. Hy is steeds in aanhouding,en sy mense weet nie waar hy is en of hy nog lewe nie. ‘n Uitgeweke Iranse pastoor het gesê Namvar het dit verwag, en aan hom gesê “Ek weet dat as hulle my doodmaak as martelaar, julle na my familie sal omsien.” Iranse polisie het verlede maand ook 10 Muslim bekeerlinge tot Christus (MAGs) in die suidelike stad Shiraz gevange geneem. Hul lot is ook onbekend. Tans is daar groot onstuimigheid na die onlangse verkiesings wat aanleiding gegee het tot siviele onrus en opstande. In die afgelope week – 19 Junie is een van die onskuldige omstanders vermoor deur regeringsagente ten aanskoue van die publiek. Vervolgingsindeks 9e in die wêreld. Muslim 99.02%; Baha'i 0.52%; Christian 0.33% Other 0.10% Jewish 0.03%. Dank die Here: 1 20 jaar van anti-Westerse, anti-Christen propaganda het baie na alternatiewe vir Islam laat soek. Iraneers is meer oop vir die evangelie as ooit tevore. 2 Daar was waarskynlik net 500 Muslimagtergrond gelowiges (MAGs) in 1979. Teen 2000 was daar selfs soveel as 20 000 - waarvan die helfte nog in Iran woonagtig. 3 Vir die eerste keer in die geskiedenis is daar meer MAGs as tradisionele minderheidsgroep Christene. Tree in vir: 1 Politieke verandering en ‘n regering wat menseregte sal respekteer. 2 Ekonomiese herstel binnelands. 3. Vir groter openheid vir die Evangelie en dat die evangelie weer vrylik verkondig kan word. 4 Diskriminasie marginaliseer Jode en Christene; die Baha’i, Persiesprekendes en MAGs word openlik en wreed vervolg. Bid vir godsdiensvryheid. 5. Bid vir die Christen Armeniese en Assirriese minderhede wat streng ingeperk word. 6. Tree in vir ‘n vreedsame oplossing vir die politieke oproer.

Na inhoud
Sondag Onder die Kameelboom TC "Sondag Onder die Kameelboom" \f C \l "1"  
Wat behels die Basiese Inkomste-toelaag (BIG) alles, en is dit die kool die sous werd? Sondag gesels Clem Onder die Kameelboom met verteenwoordigers van die koalisie wat verantwoordelik is vir die BIG loodsprojek wat nou reeds 18 maande lank aan die gang is te Omitara. Onder die Kameelboom is ’n radio-inisiatief van die NGKN en saai Sondae om 12:00 op Kanaal 7 uit. 
Na inhoud 
Markte tel kop op in Mei! TC "Markte tel kop op in Mei!" \f C \l "1" 
· Tilman Friedrich, Retirement Fund Solutions - tfriedrich@rfsol.com.na 
Die gemiddelde tipies versigtig-gebalanseerde beleggingsportefeulje het in Mei ‘n opbrengs van 4.69% (teenoor 2.33% in April). Die batebestuurder wat die beste presteer het vir die maand, is Alan Gray met ’n opbrengs van 5.82%. Die NG Kerk Namibië se pensioenfondsbates is onder Alan Gray se bestuur.

Die enigste periode wat nog ’n negatiewe opbrengs toon, is dié van die gemiddelde versigtig-gebalanseerde portefeulje vir 12 maande tot 31 Mei 2009. Dit behoort goeie nuus te wees vir beleggers.
Dit wil voorkom of die wêreldmarkte tans in meer stabiele en volhoubare omgewings beweeg. Skynbaar het die maatreëls wat regerings ingestel het om die finansiële resessie hok te slaan, beter gewerk as wat algemeen verwag is. Gevolglik kan verwag word dat aandele weer die beste presteerders van alle bate klasse te wees in die volgende jaar. 
Na inhoud 
Leonard soek ‘n dominee TC "Leonard soek ‘n dominee" \f C \l "1" 
Die gemeente Leonard wag tot 15 Augustus 2009 aansoeke in vir die vakante predikantspos wat hulle het. 
Leonard is ‘n uitgestrekte plattelandse gemeente in die sentraal-oostelike deel van Namibië met 176 belydende (waarvan 50% bo die ouderdom van 50 jaar is) en 44 dooplidmate. Die meeste van die lidmate woon op plase. Daar is ‘n laerskool op die dorp en hoërskole binne ‘n radius van 200 kilometer.
Belangstellende kandidate moet asseblief hul bedieningsprioriteite en voorkeure aandui, die name van ten minste 3 referente verstrek en bereid wees om vir onderhoude op die gemeente se koste te kom, verkieslik saam met hulle gade.
‘n Mededingende diensooreenkoms met die riglyne van die Algemene Sinode as basis, sal onderhandel word. Pastorie gratis en gemeente-voertuig beskikbaar.
Nadere besonderhede kan van mnr Nico Louw verkry word by +264 62 569147 
of per epos aan ngleon@mweb.com.na.
Na inhoud
Giggel TC "Giggel" \f C \l "1" 
’n Man het eendag vir sy seun die raad gegee dat as hy lank wil lewe, hy elke oggend ’n bietjie buskruit oor sy ontbytpap moet strooi. Die seun het dit ter harte geneem en het toe 93 jaar oud geword.

Toe hy uiteindelik gesterf het, het hy 14 kinders, 28 kleinkinders en 35 agterkleinkinders nagelaat, tesame met ’n vyf-meter gat in die krematorium se muur. (Met erkenning aan BM Monitor)
Na inhoud
Met Feldstraat-liefde
Die Feldmuis
Kuier ook op ons webblad [image: image1.png]

